
Raghuvansha by Kalidas Chapter 7

రఘువంశం సర్గః  ౭ కాలిదాసకృతమ్

అథోపయన్త్రా సదృశేణ యుక్తాం స్కన్దేన  సాక్షాదివ దేవసేనామ్ ।
స్వసారమాదాయ విదర్భనాథః పురప్రవేశాభిముఖో  బభూవ ॥ ౭-౧॥
సేనానివేశాన్పృథివీక్షితోఽపి జగ్ముర్విభాతగ్రహమన్దభాసః   ।
భోజ్యాం ప్రతి  వ్యర్థమనోరథత్వాద్రూపేషు   వేశేషు చ సాభ్యసూయా ॥ ౭-౨॥
సాంనిధ్యయోగాత్కిల తత్ర శచ్యాః స్వయంవరక్షోభకృతామభావః ।
కాకుత్స్థముద్దిశ్య   సమత్సరోఽపి శశామ తేన క్షితిపాలలోకః ॥ ౭-౩॥
తావత్ప్రకీర్ణాభినవోపచారమిన్ద్రాయుధద్యోతితతోరణాఙ్కమ్   ।
వరః సవధ్వా సహ రాజమార్గం  ప్రాప  ధ్వజచ్ఛాయనివారితోష్ణమ్  ॥ ౭-౪॥
తతస్తదాలోకనతత్పరాణాం సౌధేషు చామీకరజాలవత్సు ।
బభూవురిత్థం  పురసున్దరీణాం  త్యక్తాన్యకార్యాణి విచేష్టితాని  ॥ ౭-౫॥
ఆలోకమార్గం  సహసా వ్రజన్త్యా  కయాచిదుద్వేష్టనవాన్తమాల్యః  ।
బద్ధుం  న సంభావిత ఏవ తావత్కరేణ రుద్ధోఽపి  చ కేశపాశః ॥ ౭-౬॥
ప్రసాధికాలమ్బితమగ్రపాదమాక్షిప్య   కాచిద్ద్రవరాగమేవ  ।
ఉత్సృష్టలీలాగతిరాగవాక్షాదలక్తకాఙ్కాం  పదవీం తతాన ॥ ౭-౭॥
విలోచనం దక్షిణమఞ్జనేన  సంభావ్య తద్వఞ్చితవామనేత్రా ।
తథైవ  వాతాయనసంనికర్షం  యయౌ శలాకామపరా వహన్తీ ॥ ౭-౮॥
జాలాన్తరప్రేషితదృష్టిరన్యా   ప్రస్థానభిన్నాం   న బబన్ధ నీవీమ్ ।
నాభిప్రవిష్టాభరణప్రభేన    హస్తేన తస్థావవలమ్బ్య  వాసః ॥ ౭-౯॥
అర్ధాఞ్చితా  సత్వరముత్థితాయాః  పదే పదే దుర్నిమితే గలన్తీ ।
కస్యాశ్చిదాసీద్రశనా  తదానీమఙ్గుష్ఠమూలార్పితసూత్రశేషా    ॥ ౭-౧౦॥
తాసాం ముఖైరాసవగన్ధగర్భైర్వ్యాప్తాన్తరాః     సాన్ద్రకుతూహలానామ్  ।
విలోలనేత్రభ్రమరైర్గవాక్షాః     సహస్రపత్రాభరణా   ఇవాసన్ ॥ ౭-౧౧॥

తా రాఘవం దృష్టిభిరాపిబన్త్యో  నార్యో న జగ్ముర్విషయాన్తరాణి ।
తథా హి శేషేన్ద్రియవృత్తిరాసాం  సర్వాత్మనా చక్షురివ ప్రవిష్టా  ॥ ౭-౧౨॥
స్థానే  వృతా భూపతిభిః పరోక్షైః స్వయంవరం సాధుమమంస్త భోజ్యా ।
పద్మేవ నారాయణమన్యథాసౌ లభేత కాన్తం కథమాత్మతుల్యమ్ ॥ ౭-౧౩॥
పరస్పరేణ స్పృహణీయశోభం న చేదిదం ద్వన్ద్వమయోజయిష్యత్  ।
అస్మిన్ద్వయే  రూపవిధానయత్నః పత్యుః ప్రజానాం  వితథోఽభవిష్యత్ ॥ ౭-౧౪॥
రతిస్మరౌ నూనమిమావభూతాం రాజ్ఞాం  సహస్రేషు  తథా హి బాలా ।
గతేయమాత్మప్రతిరూపమేవ  మనో హి జన్మాన్తరసంగతిజ్ఞమ్  ॥ ౭-౧౫॥
ఇత్యుద్గతాః  పౌరవధూముఖేభ్యః శ‍ృణ్వన్కథాః శ్రోత్రసుఖాః   కుమారః ।
ఉద్భాసితం మఙ్గలసంవిధాభిః  సంబన్ధినః  సద్మ సమాససాద ॥ ౭-౧౬॥
తతోఽవతీర్యాశు కరేణుకాయాః స కామరూపేశ్వరదత్తహస్తః ।
వైదర్భనిర్దిష్టమథో    వివేశ నారీమనాంసీవ చతుష్కమన్తః ॥ ౭-౧౭॥
మహార్హసింహాసనసంస్థితోఽసౌ   సరత్నమర్ఘ్యం  మధుపర్కమిశ్రమ్  ।
భోజోపనీతం చ దుకూలయుగ్మం జగ్రాహ  సార్ధం  వనితాకటాక్షైః ॥ ౭-౧౮॥
దుకూలవాసాః స వధూసమీపం నిన్యే వినీతైరవరోధరక్షైః  ।
వేలాసకాశం స్ఫుటఫేనరాశిర్నవైరుదన్వానివ  చన్ద్రపాదైః   ॥ ౭-౧౯॥
తత్రార్చితో  భోజపతేః పురోధా హుత్వాగ్నిమాజ్యాదిభిరగ్నికల్పః ।
తమేవ చాధాయ వివాహసాక్ష్యే వధూవరౌ సంగమయాంచకార ॥ ౭-౨౦॥
హస్తేన హస్తం పరిగృహ్య వధ్వాః స రాజసూనుః సుతరాం చకాసే ।
అనన్తరాశోకలతాప్రవాలం  ప్రాప్యేవ  చూతః ప్రతిపల్లవేన   ॥ ౭-౨౧॥
ఆసీద్వరః కణ్టకితప్రకోష్ఠః    స్విన్నాఙ్గులిః  సంవవృతే కుమారీ ।
తస్మిన్ద్వయే  తత్క్షణమాత్మవృత్తిః  సమం విభక్తేవ మనోభవేన ॥ ౭-౨౨॥
తయోరపాఙ్గప్రతిసారితాని   క్రియాసమాపత్తినివర్తితాని  ।
హ్రీయన్త్రణామానశిరే   మనోజ్ఞామన్యోన్యలోలాని  విలోచనాని ॥ ౭-౨౩॥
ప్రదక్షిణప్రక్రమణాత్కృశానోరుదర్చిషస్తన్మిథునం    చకాసే ।
మేరోరుపాన్తేష్వివ వర్తమానమన్యోన్యసంసక్తమహస్త్రియామమ్  ॥ ౭-౨౪॥
నితమ్బగుర్వీ గురుణా ప్రయుక్తా  వధూర్విధాతృప్రతిమేన  తేన ।
చకార సా మత్తచకోరనేత్రా లజ్జావతీ  లాజవిసర్గమగ్నౌ  ॥ ౭-౨౫॥

హవిఃశమీపల్లవలాజగన్ధీ  పుణ్యః కృశానోరుదియాయధూమః ।
కపోలసంసర్పిశిఖః స తస్యా ముహూర్తకర్ణోత్పలతాం  ప్రపేదే  ॥ ౭-౨౬॥
తదఞ్జనక్లేదసమాకులాక్షం   ప్రమ్లానబీజాఙ్కురకర్ణపూరమ్    ।
వధూముఖం పాటలగన్ధలేఖమాచారధూమగ్రహణాద్బభూవ   ॥ ౭-౨౭॥
తౌ స్నాతకైర్బన్ధుమతా   చ రాజ్ఞా పురంధ్రిభిశ్చ  క్రమశః  ప్రయుక్తమ్  ।
కన్యాకుమారౌ కనకాసనస్థావార్ద్రాక్షతారోపణమన్వభూతామ్   ॥ ౭-౨౮॥
ఇతి స్వసుర్భోజకులప్రదీపః  సంపాద్య పాణిగ్రహణం  స రాజా ।
మహీపతీనాం పృథగర్హణార్థం   సమాదిదేశాధికృతానధిశ్రీః  ॥ ౭-౨౯॥
లిఙ్గైర్ముదః  సంవృతవిక్రియాస్తే  హ్రదాః  ప్రసన్నా  ఇవ గూఢనక్రాః  ।
వైదర్భమామన్త్ర్య   యయుస్తదీయాం ప్రత్యర్ప్య  పూజాముపదాఛలేన ॥ ౭-౩౦॥
స రాజలోకః కృతపూర్వసంవిదారమ్భసిద్ధౌ సమయోపలభ్యమ్ ।
ఆదాస్యమానః ప్రమదామిషం  తదావృత్య పన్థానమజస్య  తస్థౌ ॥ ౭-౩౧॥
భర్తాపి తావత్క్రథకైశికానామనుష్ఠితానన్తరజావివాహః   ।
సత్త్వానురూపాహరణీకృతశ్రీః  ప్రాస్థాపయద్రాఘవమన్వగాచ్చ    ॥ ౭-౩౨॥
తిస్రస్త్రిలోకప్రథితేన    సార్ధమజేన  మార్గే వసతీరుషిత్వా ।
తస్మాదపావర్తత కుణ్డినేశః  పర్వాత్యయే సోమ ఇవోష్ణరశ్మేః  ॥ ౭-౩౩॥
ప్రమన్యవః  ప్రాగపి  కోసలేన్ద్రే  ప్రత్యేకమాత్తస్వతయా  బభూవుః ।
అతో నృపశ్చక్షమిరే సమేతాః స్త్రీరత్నలాభం  న తదాజత్మస్య ॥ ౭-౩౪॥
తముద్వహన్తం పథి భోజకన్యాం రురోధ రాజన్యగణ స దృప్తః ।
బలిప్రదిష్టాం   శ్రియమాదదానం  త్రైవిక్రమం   పాదమివేన్ద్రశత్రుః   ॥ ౭-౩౫॥
తస్యాః స రక్షార్థమనల్పయోధమాదిశ్య  పిత్ర్యం  సచివం కుమారః ।
ప్రత్యగ్రహీత్పార్థివవాహినీం    తాం భాగీరథీం శోణ ఇవోత్తరఙ్గః  ॥ ౭-౩౬॥
పత్తిః పదాతిం రథినం రథేశస్తురంగసాదీ తురగాధిరూఢమ్ ।
యన్తా గజస్యాభ్యపతద్గజస్థం   తుల్యప్రతిద్వన్ద్వి   బభూవయుద్ధమ్  ॥ ౭-౩౭॥
నదత్సు తూర్యేష్వవిభావ్యవాచో నోదీరయన్తి స్మ కులోపదేశాన్ ।
బాణాక్షరైరేవ  పరస్పరస్య నామోర్జితం  చాపభృతః శశంసుః ॥ ౭-౩౮॥

ఉత్థాపితః  సంయతి రేణురశ్వైః  సాన్ద్రీకృతః  స్యన్దనవంశచక్రైః   ।
విస్తారితః కుఞ్జరకర్ణతాలైర్నేత్రక్రమేణోపరురోధ      సూర్యమ్ ॥ ౭-౩౯॥
మత్స్యధ్వజా వాయువశాద్విదీర్ణైర్ముఖైః   ప్రవృద్ధధ్వజినీరజాంసి   ।
బభుః పిబన్తః పరమార్థమత్స్యాః  పర్యావిలానీవ నవోదకాని ॥ ౭-౪౦॥
రథో రథాఙ్గధ్వనినా  విజజ్ఞే విలోలఘణ్టాక్వణితేన  నాగః ।
స్వభర్తునామగ్రహణాద్బభూవ  సాన్ద్రే  రజస్యాత్మపరావబోధః ॥ ౭-౪౧॥
ఆవృణ్వతో లోచనమార్గమాజౌ  రజోన్ధకారస్య  విజృమ్భితస్య ।
శస్త్రక్షతాశ్వద్వీపవీరజన్మా  బాలారుణోఽభూద్రుధిరప్రవాహః   ॥ ౭-౪౨॥
స చ్ఛిన్నమూలః క్షతజేన రేణుస్తస్యోపరిష్టాత్పవనాపధూతః  ।
అఙ్గారశేషస్య  హుతాశనస్య పూర్వోత్థితో  ధూమ ఇవాబభాసే ॥ ౭-౪౩॥
ప్రహారమూర్చ్ఛాపగమే  రథస్థా యన్తౄనుపాలభ్య నివర్తితాశ్వాన్ ।
యైః  సాదితా లక్షితపూర్వకేతూంస్తానేవ సామర్షతయా  నిజఘ్నుః ॥ ౭-౪౪॥
అప్యర్ధమార్గే  పరబాణలూనా ధనుర్భృతాం హస్తవతాం పృషత్కాః ।
సంప్రాపురేవాత్మజవానువృత్త్యా  పూర్వార్ధభాగైః   ఫలిభిః శరవ్యమ్ ॥ ౭-౪౫॥
ఆధోరణానాం గజసంనిపాతే శిరాంసి చక్రైర్నిశితైః   క్షురాగ్రైః  ।
హతాన్యపి శ్యేననఖాగ్రకోటివ్యాసక్తకేశాని  చిరేణ పేతుః ॥ ౭-౪౬॥
పూర్వం ప్రహర్తా  న జఘాన భూయః ప్రతిప్రహారాక్షమమశ్వసాదీ   ।
తురంగమస్కన్ధనిషణ్ణదేహం   ప్రత్యాశ్వసన్తం  రిపుమాచకాఙ్క్ష ॥ ౭-౪౭॥
తనుత్యజాం వర్మభృతాం వికోశైబృహత్సు  దన్తేష్వసిభిః పతద్భిః ।
ఉద్యన్తమగ్నిం శమయాంబభూవుర్గజా  వివిగ్నాః కరశీకరేణ ॥ ౭-౪౮॥
శిలీముఖోత్కృత్తశిరఃఫలాఢ్యా చ్యుతైః  శిరస్త్రైశ్చషకోత్తరేవ  ।
రణక్షితిః శోణితమద్యకుల్యా రరాజ మృత్యోరివ పానభూమిః ॥ ౭-౪౯॥
ఉపాన్తయోర్నిష్కుషితం విహంగైరాక్షిప్య  తేభ్యః పిశితప్రియాపి  ।
కేయూరకోటిక్షతతాలుదేశా శివా భుజచ్ఛేదమపాచకార ॥ ౭-౫౦॥
కశ్చిద్విషత్ఖడ్గహృతోత్తమాఙ్గః    సద్యో విమానప్రభుతాముపేత్య  ।
వామాఙ్గసంసక్తసురాఙ్గనః    స్వం నృత్యత్కబన్ధం  సమరే దదర్శ ॥ ౭-౫౧॥
అన్యోన్యసూతోన్మథనాదభూతాం తావేవ సూతౌ రథినౌ చ కౌచిత్ ।

వ్యశ్వౌ గదావ్యాయతసంప్రహారౌ  భగ్నాయుధౌ బాహువిమర్దనిష్ఠౌ  ॥ ౭-౫౨॥
పరస్పరేణ క్షతయోః ప్రహర్త్రోరుత్క్రాన్తవాయ్వోః   సమకాలమేవ ।
అమర్త్యభావేఽపి కయోశ్చిదాసీదేకాప్సరఃప్రార్థితయోర్వివాదః   ॥ ౭-౫౩॥
వ్యూహావుభౌ తావితరేతరస్మాద్భఙ్గం  జయం చాపతురవ్యవస్థమ్  ।
పశ్చాత్పురోమారుతయోః ప్రవృద్ధౌ  పర్యాయవృత్యేవ మహార్ణవోర్మీ  ॥ ౭-౫౪॥
పరేణ భగ్నేఽపి బలే మహౌజా యయావజః ప్రత్యరిసైన్యమేవ   ।
ధూమో నివర్త్యేత సమీరణేన యతస్తు కక్షస్తత ఏవ వహ్నిః ॥ ౭-౫౫॥
రథీ నిషఙ్గీ కవచీ ధనుష్మాన్దృప్తః   స రాజన్యకమేకవీరః ।
నివారయామాస మహావరాహః కల్పక్షయోద్వృత్తమివార్ణవామ్భః  ॥ ౭-౫౬॥
స దక్షిణం తూణముఖేన వామం వ్యాపారయన్హస్తమలక్ష్యతాజౌ   ।
ఆకర్ణకృష్టా  సకృదస్య యోద్ధుర్మౌర్వీవ  బాణాన్సుషువే రిపుఘ్నాన్ ॥ ౭-౫౭॥
స రోషదష్టాధికలోహితోష్ఠైర్వ్యక్తోర్ధ్వరేఖా    భృకుటీర్వహద్భిః ।
తస్తార గాం భల్లనికృత్తకణ్ఠైర్హూంకారగర్భైర్ద్విషతాం       శిరోభిః ॥ ౭-౫౮॥
సర్వైర్బలాఙ్గైర్ద్విరదప్రధానైః      సర్వాయుధైః  కఙ్కటభేదిభిశ్చ ।
సర్వప్రయత్నేన  చ భూమిపాలాస్తస్మిన్ప్రజహ్రుర్యుధి  సర్వ ఏవ ॥ ౭-౫౯॥
సోఽస్త్రవ్రజైశ్ఛన్నరథః    పరేషాం ధ్వజాగ్రమాత్రేణ   బభూవ లక్ష్యః ।
నీహారమగ్నో దినపూర్వభాగః కించిత్ప్రకాశేన వివస్వతేవ ॥ ౭-౬౦॥
ప్రియంవదాత్ప్రాప్తమసౌ  కుమారః ప్రాయుఙ్క్త  రాజస్వధిరాజసూనుః ।
గాన్ధర్వమస్త్రం   కుసుమాస్త్రకాన్తః  ప్రస్వాపనం  స్వప్ననివృత్తలౌల్యః ॥ ౭-౬౧॥
తతో ధనుష్కర్షణమూఢహస్తమేకాంసపర్యస్తశిరస్త్రజాలమ్   ।
తస్థౌ ధ్వజస్తమ్భనిషణ్ణదేహం  నిద్రావిధేయం  నరదేవసైన్యమ్  ॥ ౭-౬౨॥
తతః ప్రియోపాత్తరసేఽధరోష్ఠే  నివేశ్య దధ్మౌ జలజం కుమారః ।
తేన స్వహస్తార్జితమేకవీరః  పిబన్యశోమూర్తమివాబభాసే ॥ ౭-౬౩॥
శఙ్ఖస్వనాభిజ్ఞతయా   నివృత్తాస్తం  సన్నశత్రుం  దదృశుః స్వయోధాః ।
నిమీలితానామివ పఙ్కజానాం మధ్యే స్ఫురన్తం ప్రతిమాశశాఙ్కమ్  ॥ ౭-౬౪॥
సశోణితైస్తేన   శిలీముఖాగ్రైర్నిక్షేపితాః  కేతుషు పార్థివానామ్  ।
యశో హృతం సంప్రతి  రాఘవేణ న జీవితం వః కృపయేతి వర్ణాః  ॥ ౭-౬౫॥

స చాపకోటీనిహితైకబాహుః  శిరస్త్రనిష్కర్షణభిన్నమౌలిః   ।
లలాటబద్ధశ్రమవారిబిన్దుర్భీతాం    ప్రియామేత్య  వచో బభాషే ॥ ౭-౬౬॥
ఇతః పరానర్భకహార్యశస్త్రాన్వైదర్భి   పశ్యానుమతా మయాసి ।
ఏవంవిధేనాహవచేష్టితేన  త్వం ప్రార్థ్యసే   హస్తగతా మమైభిః  ॥ ౭-౬౭॥
తస్యాః ప్రతిద్వన్ద్విభవాద్విషాదాత్సద్యో   విముక్తం ముఖమాబభాసే ।
నిఃశ్వాసబాష్పాపగమాత్ప్రపన్నః ప్రసాదమాత్మీయమివాత్మదర్శః  ॥ ౭-౬౮॥
హృష్టాపి  సా హ్రీవిజితా  న సాక్షాద్వాగ్భిః సఖీనాం ప్రియమభ్యనన్దత్   ।
స్థలీ  నవామ్భఃపృషతాభివృష్టా మయూరకేకాభిరివాభ్రవృన్దమ్   ॥ ౭-౬౯॥
ఇతి శిరసి స వామం పాదమాధాయ రాజ్ఞా -

ముదవహదనవద్యాం తామవద్యాదపేతః ।
రథతురగరజోభిస్తస్య రూక్షాలకాగ్రా
సమరవిజయలక్ష్మీః సైవ  మూర్తా బభూవ ॥ ౭-౭౦॥
ప్రథమపరిగతార్థస్తం    రఘుః సంనివృత్తం
విజయినమభినన్ద్య  శ్లాఘ్యజాయాసమేతమ్  ।
తదుపహితకుటుమ్బః శాన్తిమార్గోత్సుకోఽభూ -

న్న హి సతి కులధుర్యే సూర్యవంశ్యా గృహాయ ॥ ౭-౭౧॥
ఇతి శ్రీరఘువంశే  మహాకావ్యే కవిశ్రీకాలిదాస -
కృతావజస్వయంవరాభిగమనో నామ సప్తమః సర్గః  ॥

